
Hitz beste 

Anjel Lertxundi 

Kaosa 

Milaka eta milaka pertsona plaza erraldoi batean, ilaran, perspektibaren legeak zorrotz betetzen. Irakurleak gogoan izango ditu soldadu nazien argazkiak, Nuremberg-eko kontzentrazio jendetsu haietan. Gogoan, halaber, Moskuko Plaza Gorriko desfile militarrak, maiatzaren lehenean. Orden perfektuaren itxura transmititu nahi zuten. Pitzadurarik gabeko sistema ondo organizatu batena. Obedientziarena. Kaosa garaitzeko indarrarena. 

Han bildutako milaka pertsonak ez ziren, ordea, denak berdinak. Ez ziren robotak. Ez ziren kontraesanik gabeak. Eta, hori pentsatuta, esperantza pizten zait, gizabanakoaren istorio partikularrak nagusitzen baitzaizkit eta gizarte uniformatzailearen kontrako herra sortzen. 

Osakidetzako oposaketen argazki deshumanizatzaileak egunkarietan. Jendearen istorio partikularrak, lan-premiak, egoera familiarrak, miseria txikiak eta ilusio handiak imajinatuz arindu dut egonezina. 

